MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 91

L-Erbgħa, 23 ta’ Ġunju, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fit-3:08 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Glenn Bedingfield; l-Onor. Ian Castaldi Paris; l-Onor. Alex Muscat, Segretarju Parlamentari għaċ-Ċittadinanza u l-Komunitajiet; l-Onor. Ryan Callus (sostitut tal-Onor. Chris Said); u l-Onor. Jean Claude Micallef (sostitut tal-Onor. Clayton Bartolo, Ministru għat-Turiżmu u l-Protezzjoni tal-Konsumatur), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħat Nri 89 u 90, li saru fil-15 u s-16 ta’ Ġunju 2021 rispettivament, ġew konfermati.

KORRISPONDENZA

Email datata 21 ta’ Ġunju 2021, mibgħuta liċ-Chairman tal-Kumitat mis-Sur Emanuel Ciantar, b’talba biex il-Kumitat jiddiskuti r-Rapport tal-Awditur Ġenerali intitolat “An Investigation of Allegations on Dingli Interpretation Centre”. (Dok. 193)
 
Email datata 21 ta’ Ġunju 2021, mibgħuta mis-Sur Alejandro Sánchez Hernández għan-nom tas-Soċjetà Siemens, b’risposta għall-email mibgħuta mill-Kumitat lill-Bord tad-Diretturi ta’ ElectroGas Malta fis-17 ta’ Ġunju 2021. (Dok. 194)

Email datata 22 ta’ Ġunju 2021, mibgħuta mis-Sur Paul Apap Bologna b’risposta għall-email mibgħuta lilu mill-Kumitat fis-17 ta’ Ġunju 2021. (Dok. 195)

Iċ-Chairman qal li l-korrispondenza msemmija kellha tittella’ fuq il-website tal-Parlament.

Iċ-Chairman informa lill-Kumitat li fuq struzzjonijiet mogħtija mill-istess Kumitat fil-laqgħa preċedenti, l-iskrivana tal-Kumitat kienet ikkomunikat bil-kitba, permezz ta’ posta rreġistrata, mas-Soċjetà GEM Holdings fejn talbithom jissottomettu d-dokumentazzjoni mitluba mill-istess Kumitat però sal-ġurnata li fiha kien qed jiltaqa’ l-Kumitat ma kien hemm ebda risposta uffiċjali min-naħa ta’ GEM Holdings Ltd. 

Fuq talba tal-Onor. Aquilina ċ-Chairman ta struzzjonijiet sabiex l-iskrivana tal-Kumitat terġa’ tikkomunika mill-ġdid mas-Soċjetà GEM Holdings u tinsisti li din l-informazzjoni kellha tingħata lill-Kumitat sa mhux aktar tard minn nhar it-Tnejn  28 ta’ Ġunju 2021. 
Il-Kumitat qabel ukoll li l-iskrivana tal-Kumitat terġa’ tikteb lill-Bord tad-Diretturi ta’ ElectroGas u tinfurmahom li l-Kumitat kien qed jesiġi li huma jwieġbu l-email li ntbagħtitilhom fis-17 ta’ Ġunju u li fiha kienu ġew mitluba jgħaddu kopja tal-minuti tal-laqgħat kollha ta’ ElectroGas Malta Ltd, mit-twaqqif tagħha sal-lum. 
[bookmark: _Hlk66089420]

KONTINWAZZJONI TAL-EŻAMI TAR-RAPPORT TAL-AWDITUR GENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mis-16 ta’ Ġunju 2021 id-diskussjoni dwar dan ir-rapport.

Fit-3:26 p.m. is-Sur Paul Apap Bologna, akkumpanjat mill-Avukat Giannella de Marco bħala l-assistent legali tiegħu, daħal fil-Kamra tal-Kumitat biex ikompli jagħti x-xhieda tiegħu bl-istess ġurament li ngħata f’laqgħa preċedenti. 

Fil-bidu tax-xhieda tas-Sur Apap Bologna l-Avukat de Marco nfurmat lill-Kumitat li in vista tal-allegazzjonijiet u l-insinwazzjonijiet li kienu saru fil-laqgħa tal-Kumitat tat-2 ta’ Ġunju, fid-dawl tal-fatt li l-qorti, fl-14 ta’ Ġunju, tat twiddiba għal dan it-tip ta’ aġir, u fid-dawl tal-fatt li fil-laqgħa preċedenti tal-Kumitat saru attakki fuq is-Sur Apap Bologna u fuqha, bħala l-avukat tiegħu, is-Sur Apap Bologna kien se jeżerċita d-dritt tas-silenzju u ma kien se jirrispondi għall-ebda domanda oħra tal-Membri tal-Kumitat. 

Iċ-Chairman qal li l-Kumitat kien se jipproċedi bil-mistoqsijiet, u jekk ma jkunx hemm oġġezzjoni għalihom min-naħa ta’ xi Membru tal-Kumitat allura l-Kumitat, b’mod kollettiv, jagħmel talba lill-Ispeaker sabiex jiggwida lill-Kumitat dwar kif għandu jimxi ‘l quddiem dwar il-mistoqsijiet li x-xhud jagħżel li ma jweġibx. 

L-Onor. Glenn Bedingfield qal li l-Membri tan-naħa tal-Gvern ma kenux se joġġezzjonaw għad-domandi, imma jekk ix-xhud ried jinvoka d-dritt għas-silenzju, ma kenux se jgħidu li għandu jwieġeb bilfors.

Fit-3:44 p.m. is-Sur Paul Apap Bologna u Dr Giannella de Marco ntalbu joħorġu barra mill-kamra tal-Kumitat sakemm il-Membri jiddiskutu l-punt imqajjem.

L-Onor. Aquilina talab li jkun imniżżel fil-Minuti li filwaqt li x-xhud kellu d-drittijiet tiegħu, il-Membri tal-Kumitat kellhom dritt jagħmlu l-mistoqsijiet.  Huwa qal li ma kien hemm ebda talba biex ix-xhud jiġi b’xi mod jew ieħor trattat bħala li għandu xi dritt li ma jweġibx, u għaldaqstant ix-xhud kellu obbligu li jwieġeb għad-domandi, imma jekk kemm-il darba jħoss li xi domanda kienet se tinkriminah, jgħid li hu kien qed jagħżel li ma jweġibx għal dik id-domanda partikolari għax ir-risposta għaliha tista’ tinkriminah. 

L-Onor. Glenn Bedingfield tenna li l-Membri tan-naħa tal-Gvern ma kenux se joġġezzjonaw għall-mistoqsijiet, però lanqas ma kienu se joġġezzjonaw jekk ix-xhud ma jweġibx għad-domandi.
[bookmark: _Hlk74554037]

Fl-3:50 p.m. is-Sur Paul Apap Bologna u Dr Giannella de Marco reġgħu daħlu fil-kamra tal-Kumitat u bdew isiru d-domandi mill-Membri tal-Kumitat.

Fl-4:36 p.m. id-diskussjoni dwar dan ir-rapport kienet interrotta u baqgħet aġġornata.

Fl-4:37 p.m. iċ-Chairman aġġorna l-Kumitat għal data li kellha tiġi kkomunikata aktar ‘il quddiem.

